
Bezm-i mahşerde ümîd oldur ki yarın içeler

Sâki-i kevser elinden nûş-i can Abdâllar

Hem tutub her dem Hüseyn-ibn-i Alî’nin mâtemin

Ağlaşub gözden dökerler bunda kan Abdâllar

Umaram handân ü hurrem yarın anınla bile

İdeler seyr-i gülistân-ı cinan Abdâllar

Oldılar Zeyn-ül-ibâd’ın çün ibâdı oldılar

Cân ü dil milkinde şâh-ı şeh nişan Abdâllar

Bâkır-ın sertâc idinüb ayağı toprağını

İşin altun eylediler bîgüman Abdâllar

Peyrev olüb pişrev idindiler çün Ca’fer’i

Menzil-i mâksûda irdiler heman Abdâllar

İtdiler Şâh-ı Horâsân’ın ayağı tozını

Cân ü dil çeşmine kûhl-i İsfahan Abdâllar

Şeh Takî ile Nâkî’nin medhini bülbül gibi

Subh u şâm idindiler vird-i zeban Abdâllar

Oldılar çün Askerî’nin askeri kimden ne gam

Âlemi seyreylesünler şâdman Abdâllar

Var ümîdim kim doğub bir gün güni mü’minlerin

İre devr-i Mehdi-i sâhib zaman Abdâllar

Zulmet-i gafletden arınub cihan mülki tamâm

İrişe Hak’dan inâyet nâgehan Abdâllar

Bir hidâyet necmidir her dâğ-ı reh mâ’nîde kim

Menzilinden sâlike virür nişan Abdâllar
Hayreti’yim gam şebinde koyasız lâyık mıdır

Olmayasız ol garîbe mihriban Abdâllar

Siz erenlerden niyâz oldur ki reddolunmaya

Eyledi meydanda çün rûh-i revan Abdâllar





— 4 —

— Murabba —




Olmayub âlemde sûret satmada dellâllar

Kîl ü kali kazıdı defterden ehl-i hâller

Vâkıf-ı esrâr-ı aşk-ı Hak olan kattâller

Keskin erler tîğ-ı uryanlardürür Abdâllar

